
1. TEHNIČKI IZVJEŠTAJ 

Projektnim zadatkom je tražena izrada projekta uređenja korita bujičnih potoka u Mrkonjić gradu. 

Na osnovu snimljene geodetske situacije i navedenih podloga i podataka izvšena je analiza prirodnog 

korita Mitrića potoka, Crljenica i Vilenjak, te su određene kote velikih voda povratnog perioda 1/100, 

1/50 i 1/20, kako bi se dobio uvid o karakteru vodotoka. 

Nivoi velikih voda za prirodno korito su određeni u software-u HEC RAS, a rezultati su dati tabelarno u 

tekstualnom dijelu dokumentacije, poglavlje 6. Hidraulički proračuni nivoa vode, a rezultati prikazani 

grafičkim prilozima. 

Trasa regulisanog korita uglavnom prati postojeće korito, s tim što se izvršilo neophodno skraćivanje 

toka i ispravljanje meandara na mjestima gdje je to bilo neophodno. 

Projekat je urađen tako da su svi hidraulički proračuni obrađivali podatke o vodama povratnog perioda 

100 godina, sa nadvišenjem maksimalnog nivoa vode od 50 cm.  

1.1. OPIS POSTOJEĆEG STANJA 

Mrkonjić Grad naselje je i središte općine u zapadnom dijelu Bosne i Hercegovine. Općina se prostire 

na oko 675 km2. Leži na oko 600 metara nadmorske visine i ima otprilike 18.200 stanovnika. 

Poplave iz 2012 i 2014 godine su prouzrokovale velike štete na stambenim objektima, infrastrukturi i 

poljoprivrednim usjevima. Razlog tome su neočišćena i neuređena korita koja nisu mogla da prime 

veliku količinu padavina. 

1.2. TEHNIČKO RJEŠENJE  

Na osnovu snimljene geodetske situacije i prethodno navedenih podloga za potrebe izrade predmetne 

dokumentacije, pristupilo se izradi tehničkih rješenja za uređenje riječnih obala i potreba regulisanih 

dionica i propusta. Neophodno je napomenuti da sva predstavljena tehnička rješenja uređenja obala 

su data za potrebe zaštite od velikih voda povratnog perioda 100 godina, sa nadvišenjem 50 cm.  

1.2.1. MITRIĆA POTOK 

Mitrića potok se nalazi u centralnom dijelu Mrkonjić grada na strmom terenu je i ima sve karakteristike 

bujičnog vodotoka. 

Površna sliva Mitrića potoka na uzvodnom dijelu iznosi cca 1,95 km2, dok na nizvodnom dijelu iznosi 

cca 2,0 km2.  

Projektnim zadatkom predviđena je regulacija Mitrića potoka, na dvije dionice, dionica od fabrike 

Bema do puta za Previle (dužina dionice 115 m) i dionica od fabrike Bema do spajanja sa Brešinim 

potokom (dužina dionice 105 m). 

https://bs.wikipedia.org/wiki/Bosna_i_Hercegovina


 

Slika 3 – Položaj lokacije Mitrića potok na Google Earth mapi 

Mitrića potok je u središnjem dijelu kod fabrike Bema, regulisan kao otvorena regulacija trapezastog 

presjeka dimenzija 200/140 cm. Projekat uređenja se nastavlja na već postojeću regulaciju. 

 

 

Slika 4 – Neuređeno korito Mitrića potok 

Regulacija Mitrića potoka je predviđeno, a zahtjevano projektnim zadatkom, u obliku obaloutvrde od 

obloga od krupnog kamena (kamena naslaga) u cementnom malteru Dsr= 20 cm. Projektovani nagib 

obaloutvrde je 1:1, dok visina oblaganja obale varira i zavisi od postojeće prirodne obale. Širina nožice 

iznosi 2,0 m sa dubinom od 0,80 m. Niveleta nožice osiguranja korita je projektovana horizontalno 

prema geodetskim tačkama snimljenim sa terena. Ispod obloge je predviđen tamponski sloj od 10 cm 



sa geotextilom površinske težine 800g/m2, a stabilizacija pokosa je predviđena humuziranjem u 

debljini od 20 cm, što se može vidjeti iz priloga 3 nacrta normalnih profila. 

Sva predstavljena tehnička rješenja uređenja obala su data za potrebe zaštite od velikih voda 

povratnog perioda 100 godina, sa nadvišenjem 50 cm. 

Dionica regulisanog korita fabrike Bema pa nizvodno, je poprilično zapušena i neodržavana i 

predviđeno je čišćenje korita od mulja i nanosa. 

 

 

Slika 5 – Stanje regulisanog korita  

1.2.2. POTOK CRLJENICA 

Potok Crljenica se nalazi u centralnom dijelu Mrkonjić grada na strmom terenu je i ima sve 

karakteristike bujičnog vodotoka. 

Površna sliva Mitrića potoka na uzvodnom dijelu iznosi cca 2,98 km2, dok na nizvodnom dijelu iznosi 

cca 3,02 km2.  

Projektnim zadatkom predviđena je regulacija potoka Crljenica, na dvije dionice, dionica od tranzitnog 

puta do stare klaonice (dužina dionice 230 m) i dionica od stare klaonice do ulice Sime Šolaje (dužina 

dionice 215 m). 



 

Slika 6 – Položaj lokacije Potoka Crljenica na Google Earth mapi 

Potok Crljenica je u najnizvodnijem dijelu regulisan kao otvorena regulacija trapezastog presjeka 

dimenzija 100/150 cm. Projekat uređenja se nastavlja na već postojeću regulaciju. 

Regulacija potoka Crljenica je predviđeno, a zahtjevano projektnim zadatkom, u obliku obaloutvrde od 

obloga od krupnog kamena (kamena naslaga) u cementnom malteru Dsr= 20 cm. Projektovani nagib 

obaloutvrde je 1:1, dok visina oblaganja obale varira i zavisi od postojeće prirodne obale. Širina nožice 

iznosi 1,0 m sa dubinom od 1,5 m. Niveleta nožice osiguranja korita je projektovana horizontalno 

prema geodetskim tačkama snimljenim sa terena. Ispod obloge je predviđen tamponski sloj od 10 cm 

sa geotextilom površinske težine 800g/m2, a stabilizacija pokosa je predviđena humuziranjem u debljini 

od 20 cm, što se može vidjeti iz priloga 7 nacrta normalnih profila.  

Sva predstavljena tehnička rješenja uređenja obala su data za potrebe zaštite od velikih voda 

povratnog perioda 100 godina, sa nadvišenjem 50 cm. 

 

 



Slika 7 – Stanje regulisanog korita 

Uzvodna dionica od tranzitnog puta do stare klaonice prolazi kroz naselje i u velikoj mjeri je uređena. 

Sa lijeve strane vodotoka je lokalna saobraćajnica, dok su da desne strane individualni stambeni 

objekti. Zbog uslova na terenu i skučenosti prostora, tu se ne mogu vršiti neki veći zahvati, već se ovim 

projektom predviđa niveliranje dna i oblaganje dna krupnim kamenom (kamena naslaga) u 

cementnom malteru Dsr= 20 cm. 

Dionica regulisanog korita tranzitnog puta do stare klaonice, je poprilično zapušena i neodržavana, 

propusti zapušeni raznim sitnim i krupnim otpadom i predviđeno je čišćenje korita od mulja i nanosa. 

 

 

Slika 8 – Zapušeni propust  

1.1.1. VILENJAK 

Potok Vilenjak se nalazi u sjevernom dijelu Mrkonjić grada na strmom terenu je i ima sve karakteristike 

bujičnog vodotoka. 

Površna sliva potoka Vilenjak iznosi cca 0,7 km2, a dužina glavnog toka je cca 2,0 km. Visinska razlika 

od izvorišta do ušća u Crnu rijeku je cca 200 m, tako da prosječni pad iznosi cca 10 %. Karakteristika 

sliva su livade i brežuljkast teren. 



 

Slika 9 – Položaj lokacije Potoka Vilenjak na Google Earth mapi 

 

Potok Vilenjak je u donjem dijelu regulisan kao zatvorena regulacija različitog oblika. Prvi dio zatvorene 

regulacije je polukružni oblik prečnika 2,0 m, iza je pravougaoni oblik dimenzija 1,5x0,8 m, iduća je 

zatvorena regulacija od betonskih kanalizacionih cijevi profila ɸ1000 mm, dok je posljednja dionica 

zatvorene regulacije trapezastog presjeka dimenzija 140+200/140 cm i samo ušće u Crnu rijeku je 

pravougaonog oblika dimenzija 350x100 cm. 

Projektnim zadatkom predviđena je regulacija potoka Vilenjak, dionica iznad regulisanog dijela – 

gabionske brane do zacjevljenog dijela u dužini cca 140 m. 

 

 

Slika 10 – Početak regulacije  



Na ovoj dionici kapacitet proticajnog profila je nedovoljan da primi velike voda potoka Vilenak.  

U pogledu uređenja predviđena je obloga od krupnog kamena (kamena naslaga). Projekat uređenja se 

nastavlja na već postojeću regulaciju koja je urađena Izvedbenim projektom „Regulacija potoka 

Vilenjak od izvora do ušća u Crnu rijeku, općina Mrkonjić grad“, Hidrotehnika d.o.o. preduzeće za 

projektovanje, kosalting, inženjering Banja Luka, januar 2006. godine. 

 

 

Slika 11 – Stanje regulisanog korita  

Regulacija potoka vilenjak je predviđeno, a zahtjevano projektnim zadatkom, u obliku obaloutvrde od 

obloga od krupnog kamena (kamena naslaga) u cementnom malteru Dsr= 20 cm. Projektovani nagib 

obaloutvrde je 1:1, dok visina oblaganja obale varira i zavisi od postojeće prirodne obale. Širina nožice 

iznosi 1,3 m sa dubinom od 0,50 m. Niveleta nožice osiguranja korita je projektovana horizontalno 

prema geodetskim tačkama snimljenim sa terena. Ispod obloge je predviđen tamponski sloj od 10 cm 

sa geotextilom površinske težine 800g/m2, a stabilizacija pokosa je predviđena humuziranjem u debljini 

od 20 cm, što se može vidjeti iz priloga 11 nacrta normalnih profila.  

Sva predstavljena tehnička rješenja uređenja obala su data za potrebe zaštite od velikih voda 

povratnog perioda 100 godina, sa nadvišenjem 50 cm. 

Dionica regulisanog korita od gabionske brane do propusta na P-4, je poprilično zapuštena i 

neodržavana i predviđeno je čišćenje korita od mulja i nanosa. 

 

 

 

 



 

  



2. TEHNIČKI USLOVI IZVOĐENJA RADOVA 

2.1. OPŠTI USLOVI 

- Sređivanje imovinsko - pravnih odnosa, eksproprijacija, te uklanjanje svih objekata u pojasu izgradnje 
koji ometaju izvođenje radova, (uvođenje Izvođača u posao), a tu se podrazumijeva: Rušenje svih 
objekata sa odstranjivanjem materijala i izmještanjem svih vrsta instalacija, koji nisu obuhvaćeni 
predmjerom i predračunom u ovom elaboratu, i one se moraju  naknadno paušalno obračunati. 

- Prije početka radova Izvođač je dužan da se detaljno upozna sa cjelokupnom raspoloživom 
dokumentacijom, podlogama i prirodnim uslovima zastupljenim na trasi sanacije, kako bi sve 
nejasnoće u pogledu projektnih rješenja bile na vrijeme otklonjene. 

- Ukoliko Izvođač ustanovi postojanje nekih nedostataka ili nesaglasnosti u dokumentaciji, kao i 
postojanje određenih prirodnih pojava koje na određen način utiču na data rješenja, a 
dokumentacijom nisu obuhvaćeni, dužan ih je uzeti u obzir i pravovremeno upoznati Investitora. U tom 
slučaju Investitor će preuzeti odgovarajuće mjere za provođenje potrebnih korekcija i usklađivanja. 

- Na osnovu datih rješenja, te lokalnih terenskih, hidroloških, klimatskih i ostalih uslova, Izvođač je 
dužan izraditi elaborat organizacije gradilišta sa potrebnim kapacitetima, dinamičkim planom radova i 
dostaviti ga Investitoru na razmatranje. Nakon saglašavanja Investitora sa pomenutim, radovi na 
regulaciji mogu početi. 

- Izvođač mora posebnu pažnju posvetiti hidrološkim i hidrogeološkim pojavama duž trase regulacije i 
organizovati izvođenje radova, tako da su uticaji poplava površinskih i podzemnih voda svedeni na 
najmanju mjeru. Sve štete prouzrokovane neblagovremenom ili neodgovarajućom zaštitom gradilišta 
od vanjskih voda u toku građenja padaju na teret Izvođača. 

- U principu, sve radove treba izvesti prema projektu. Izvođač ne može mijenjati projektna rješenja bez 
saglasnosti Investitora, izuzev u iznimnim hitnim slučajevima, o čemu takođe mora obavijestiti 
Investitora. Sve izmjene treba unijeti u građevinski dnevnik. 

- U toku izvođenja radova, po završenim iskopima, mora se izvršiti provjera geomehaničkih parametara 
od strane ovlaštene institucije (posebno važno jer istražni radovi za potrebe regulacije nisu rađeni). Za 
slučaj da stvarni parametri terena u kojem se vrše regulacioni radovi i fundiranja značajnije odstupaju 
od projektnih, biće nužne određene korekcije projektnih rješenja, što je u nadležnosti Investitora. 

- Kosine usjeka, nasipa i sl. kao i sve objekte u regulisanom koritu u svim fazama i etapama radova, sve 
do definitivne predaje, održava Izvođač. Troškove održavanja Izvođač treba da ukalkuliše u jedinične 
cijene glavnih radova. 

- Lokacije za pripremu i privremeno deponovanje svih potrebnih materijala (filter, kamen, humus, i sl.) 

treba da odredi Izvođač u sporazumu sa Investitorom. Pri tome treba da se zadovolje uslovi da : 

1. Kvalitet materijala treba da bude standardizovan, 

2. Dužina i način transporta do mjesta ugrađivanja ne prouzrokuju umanjenje propisanih 

karakteristika. 

- Dužine transporta materijala, usvojene su orjentaciono, računajući na lokalna nalazišta , a za kameni 
materijal iz najbližeg kamenoloma. 

- U toku izvođenja svih predviđenih radova treba se obavezno pridržavati važećih  propisa i preporuka 

o zaštiti na radu. Za vrijeme izvođenja svih radova životi i  zdravlje zaposlenog osoblja moraju biti 

potpuno osigurani. S obzirom na karakter ovdje predviđenih i zastupljenih radova , osnovne mjere HTZ 

su poznate , pa se posebno ne navode.  



- Ovdje se skreće pažnja na sinhronizovan rad mašina i ljudi , te čuvanje i skladištenje pogonskog goriva 
za mašine. 

- Posebno, pažnja se skreće na na eventualne nadzemne ili podzemne električne, telefonske  i druge 
instalacije. Kretanja građevinskih mašina po raskvašenim kosinama usjeka i nasipa nije dozvoljeno. Sve 
mjere zaštite na gradilištu Izvođač obezbjeđuje o svom trošku. 

- Troškove ispitivanja kvaliteta materijala prije i poslije ugrađivanja do veličina navedenih u ovim 
uslovima snosi Izvođač. Investitor može zahtijevati ispitivanje i preko tog broja – ali na svoj trošak, 
ukoliko daju pozitivne rezultate. 

- Za sva ispitivanja kvaliteta Izvođač treba da angažuje za to kvalifikovanu instituciju, uz predhodnu 
saglasnost Investitora. Metode ispitivanja se predhodno dogovaraju sa Investitorom i u toku rada mogu 
se mijenjati samo uz njegovu saglasnost. 

- U toku izvođenja radova Izvođač je dužan koristiti se prostorom obuhvaćenim pojasom građenja. Sve 
štete, proistekle iz ne pridržavanja ovog uslova, ukoliko to sa Investitorom nije posebno dogovoreno , 
snosiće Izvođač. 

- Ako to nije drugačije predviđeno ili se naknadno sa Investitorom ne dogovori , za sve radove 

mjerodavni su važeći standardi. 

- Ako se sa Investitorom drugačije ne dogovori, Izvođač je dužan da za sve radove ponudi garantni rok 

od dvije godine. U tom toku, i o svom trošku, Izvođač je dužan da ukloni sve nedostatke koji su 

posljedica nedovoljnog kvaliteta izvođenja. 

2.2. GLAVNI ZEMLJANI RADOVI 

2.2.1. ČIŠĆENJE I PRIPREMA TERENA 

Prije početka izvođenja zemljanih radova, teren obuhvaćen pojasom regulacionih radova, treba očistiti 

od rastinja. Svo drveće treba posjeći, počupati korjenje i povaditi panjeve. Nisko rastinje treba sasjeći 

i na pogodnom mjestu uništiti. 

Mjesta odlaganja stabala, granja, panjeva i šiblja odrediće nadzorni organ. Stabla i panjevi treba da su 

trajno odstranjeni iz zone regulacije. 

Sve čvrste objekte treba ukloniti. Sve ograde treba privremeno izvaditi i montirati van pojasa građenja. 

2.2.2. SKIDANJE I DEPONOVANJE HUMUSA 

Na cijelom potezu regulacije humus treba skidati na svim mjestima iskopa i izrade nasipa. 

Načelno, skidanje humusa ne treba izvoditi na dužim potezima (ako odmah neće uslijediti radovi na 

iskopu), pošto može doći do razblaćivanja trase i otežavanja unutrašnjeg saobraćaja. 

Humus se u principu skida od osovine korita prema krajevima. Skinuti humus treba deponovati van 

nožica nasipa ili konture iskopa i zaštititi ga od oštećenja i pretjeranog uticaja vode. 

Deponovani humus treba locirati tako da bude pristupačan za korištenje u fazama humiziranja kosina 

i svih površina. 

2.2.3. ISKOP 

Način iskopa mora se prilagoditi obliku terena, geotehničkim karakteristikama materijala, količinama 

radova, građevinskoj sezoni, mogućnostima odvodnje i vrsti mehanizacije. U svim fazama izgradnje 



mora se obezbjediti efikasna odvodnja. Grubi iskop, ukoliko se pokaže opravdanim (uz sve mjere 

sigurnosti) , može se vršiti pod vodom. 

U tu svrhu, trasa sa svim karakterističnim oznakama mora biti iskolčena. 

Iskop  se vrši prema poprečnim profilima. Grubi iskop ne treba odmah raditi do projektovanih kota. Na 

svim dionicama potrebno je ostaviti neotkopan sloj 10-20 cm koji će se do zahtijevane tačnosti obraditi 

u završnom planiranju. 

U toku rada potrebno je stalno registrovati vrstu i ispitivati kvalitete materijala. 

Izbor tipa sredstava za iskop i transport materijala treba odrediti u zavisnosti od proračunatih 

predpostavki pri ispitivanju stabilnosti kosina. Upotreba teške mehanizacije iznad iskopanih kosina nije 

preporučljiva. Dužina fronta iskopa kosine treba da je što kraća. 

Na dijelu korita sa dubinama većim od 3 m iskope vršiti u sušnom periodu uz poduzimanje 

odgovarajućih mjera zaštite radnika, mašina, okolnih objekata i dr. 

Obračun iskopa vrši se prema stvarno izmjerenim količinama (vanprofilski višak priznaje se samo u 

slučaju kada to nadzorni organ iz opravdanih razloga dozvoli) iskopanog samoniklog materijala 

odvezenog do privremene deponije. Određivanje kategorije materijala odrediće se na licu mjesta. 

 

2.2.4. IZRADA NASIPA 

2.2.4.1. PRIPREMA PODTLA 

Izradu nasipa treba započeti nakon skidanja humusa. Podtlo treba, prije nanošenja prvih slojeva nasipa, 

obraditi putem planiranja i nabijanja odgovarajućim mehaničkim sredstvima. 

Nakon raščiščavanja trase nasipa iz rukavca ili starača treba ukloniti sav slabo nosivi materijal i izvršiti 

zamjenu kvalitetnim materijalom, te izvršiti konsolidaciju podloge za nasip.  

Nakon ovoga može se nastaviti izrada nasipa iznad postojećeg terena. 

Priprema podtla uključuje i eventualno potrebno razrivanje sloja do 30 cm radi sušenja ili eventualno 

kvašenja materijala. Posebno pažnju posvetiti pripremi podtla  na mjestima gdje se nasip radi u starom 

koritu vodotoka. 

2.2.4.2. KRITERIJUMI ZA OCJENU KVALITETA MATERIJALA 

Izrada nasipa obuhvata razastiranje materijala, grubo i fino planiranje, kvašenje ili prosušivanje i 

zbijanje materijala.  

Za izradu nasipa mogu se upotrijebiti svi anorganski materijali koji zadovoljavaju  slijedeće kriterije: 

- Vlažnost materijala treba da je u optimalnim granicama, 

- Minimalna suha zapreminska težina treba da je veća od 14,7 KN/m3, 

- Koeficijent vodopropustljivosti ugrađenog materijala manji od 10-5 m/s. 

Dokaz i ispitivanje podobnosti materijala vršiti na svakom mjestu promjene kvaliteta i vrste iskopanog 

materijala. 

2.2.4.3. DOVOŽENJE I NASIPANJE  

Dovoženje i nasipanje materijala na pripremljeno temeljno tlo, ili na već izgrađeni sloj nasipa može 

početi tek po preuzimanju donjih slojeva od strane nadzornog organa. 

Svaki pojedini sloj mora biti razastrt u podužem smjeru horizontalno, ili najviše u nagibu jednakom 

projektovanom uzdužnom nagibu. U poprečnom smislu svaki pojedini sloj mora imati dvostrani ili 



jednostrani nagib od 2-5 % potreban radi odvođenja atmosferske vode, zbog čega površina sloja pri 

ugrađivanju koherentnih zemljanih materijala mora biti razastrta i odmah zbijena (svakodnevno) . 

Svaki pojedini sloj mora biti nasipan prema projektovanom poprečnom profilu. Pri navoženju prelazi 

transportnih sredstava moraju biti što ravnomjernije raspoređeni po čitavoj širini planuma. 

Visina (debljina) pojedinog razastrtog sloja mora biti u skladu sa efektom zbijanja po dubini.  

Debljina slojeva utvrđuje se na probnoj dionici dužine 30-50 m uz upotrebu mehaničkih sredstava 

kojima se vrši nabijanje nasipa. Na probnoj dionici utvrđuje se broj prelaza, osobina i zbijenost 

materijala. Zbijenost sloja se kontroliše na pet mjesta, od kojih minimalno dva u donjoj polovini sloja. 

Cijeli proces usvajanja debljine slojeva putem probne dionice radi zajednički komisija  u kojoj su 

predstavnik Investitora i predstavnik Izvođača. Na osnovu rezultata sa  probne dionice usvaja se 

debljina slojeva i daje nalog kroz dnevnik izgradnje.  

Vanredni troškovi rada na probnoj dionici padaju na teret Izvođača, s tim što se izgrađeni sloj nasipa, 

ukoliko je na trasi, i ako zbijenost dozvoljeva, priznaje kao izvedeni nasip. 

Za svaku vrstu materijala koji se ugrađuje u nasip potrebno je izvšiti ispitivanje na probnoj dionici. 

2.2.4.4. NABIJANJE 

Svaki sloj nasipa mora biti nabijen u punoj širini odgovarajućim mehaničkim sredstvom, pri čemu 

zbijanje treba u načelu izvoditi od ivice prema sredini. 

Sva nepristupačna mjesta za mehanizaciju, ili mjesta gdje bi bila upotreba teških sredstava za nabijanje 

iz drugih razloga neprikladna (nasipanje iza objekata, potpornih zidova itd.), treba nabijati drugim 

pogodnim sredstvima ili metodama, čiju upotrebu će odrediti nadzorni organ. 

Svaki sloj nasipa mora biti prije početka nasipanja ovlažen ili prosušen do vlažnosti koja je u skladu s 

predhodnim ispitivanjima i kod koje se upotrijebljena vrsta materijala da nabijati do zahtijevane 

zbijenosti. Ukoliko se nakon nabijanja i kontrole kvaliteta ne nastavlja odmah sa nasipanjem slijedećeg 

sloja, već se nastavlja sa nasipanjem poslije dužeg vremenskog perioda pod različitim vremenskim 

prilikama, prije nasipanja treba ponovo kontrolisati kvalitet zbijenosti. S nabijanjem se u tom slučaju 

može početi tek onda kada je ispitivanjem ponovno dokazan kvalitet zbijenosti. 

Stepen zbijenosti koherentnih materijala u nasipu kontroliše se po standardnom Proktorovom 

postupku. Za nasipe visine do 2 m zbijenost mora iznositi 100 %, a za nasipe preko 2 m visine 95 % 

zbijenosti po Proktoru.  

Zbijenost nekoherentnih materijala kontroliše se metodom ploče. Minimalni modul stišljivosti utvrđen 

na ovakav način mora biti veći od 25000 KN/m2. 

Kontrolu zbijenosti nasipa vršiti na minimum svakih 100 m3  ugrađenog materijala, s tim da se iz svakog 

sloja kontroliše minimum 7 (sedam) uzoraka. 

Kada u toku dana prijeti opasnost od kiše, nadzorni organ će prema potrebi odrediti obustavljanje 

daljeg rada na nasipanju, bez naknade troškova. Na nasipu od koherentnog materijala treba isplanirati 

i uvaljati gornju površinu sloja laganim glatkim valjkom (3-5 tona), tako da površina bude u nagibu od 

2-5 % na jednu stranu, da bude glatka i bez udubljenja u kojima bi se mogla sakupljati atmosferska 

voda. 



Prije nasipanjanovog sloja potrebno je ovako zaglađenu površinu ohrapaviti radi   postizanja što bolje 

veze među slojevima. Ovo važi i kod drugih većih prekida radova na izradi nasipa, zbog prestanke 

sezone građenja i sl. 

Nasipanje se mora izvoditi tako da slojevi u uzdužnom smislu budu po mogućnosti u  nagibu nivelete, 

da se izbjegnu nagli visinski prelazi među slojevima razne visine.      

Rad na nasipanju će se prekinuti u svako doba kada nije moguće postići zadovoljavajuće rezultate, 

naročito zbog kiše, visokih podzemnih voda, ili nekih  drugih atmosferskih nepogoda. Po ovom osnovu 

Izvođač nema pravo na bilo kakvu  naknadu. 

Materijal nasipa (nasute obale) se ne smije ugraditi na smrznute površine, niti se smije ugraditi na 

snijeg i led. 

2.2.4.5. ZAŠTITA POVRŠINA ISKOPA I NASIPA 

Nezaštićene kosine regulisanog korita i nasipa treba humizirati i zasijti odgovarajućim smjesama trava.  

Prije nanošenja sloja humusa (koristi se ranije skinuti i deponovani humus) površine kosina iskopa i 

nasipa treba da su planirane do tačnosti ± 3 cm. Humiziranje i zatravljivanje vršiti blagovremeno, da ne 

bi došlo do erozije nezaštićenih kosina. 

Poslije zasijavaja površine treba njegovati do formiranja zelene mase i korjenovog sistema.  

2. 2.4.6. DEPONIJE 

Višak iskopanog materijala ili materijala za koga se laboratorijski pokaže da nije pogodan za ugradnju 

u nasipe transportovaće se u deponije, te zatrpavanje napuštenog korita.  

Položaj deponija je orjentacioni (oko 5 km), a stvarni će se odrediti u dogovoru sa predstavnicima 

Investitora. 

2.3. FILTER I TAMPON 

Za izradu filtersko-tamponskog sloja predviđa se upotreba pjeskovitih i šljunkovitih materijala iz iskopa, 

ili najbliže separacije.     

Pri tome, iz iskopa se mogu koristiti samo oni materijali, koji po svojim karakteristikama odgovaraju za 

izradu filtersko-tamponskog sloja tj. materijal po petrografskom sastavu treba da bude otporan na 

agresivno dejstvo vode i na dejstvo mraza (zbog toga sadržaj mekih stijena ne smije iznositi više od 

0.74 %) . Osim toga materijal ne smije biti zamuljen. 

Ugrađeni komprimirani tampon treba da ima odgovarajuću vodopropusnost. 

Pored granulometrijskog sastava kod ugrađenog materijala treba kontrolisati još i zapreminsku težinu, 

stepen zbijenosti i vodopropusnost putem ispitivanja 3 uzorka uzetih na svakih 100 m regulisanog 

korita. 

Na predhodno pripremljeno dno i kosine korita razastire se i nabija filtersko-tamponski sloj debljine po 

projektu. 

Nabijanje filtersko-tamponskog sloja vrši se vibrovaljcima ili pločastim vibratorima. 



Filtersko-tamponski sloj ugrađuje se samo ako je postignuto odgovarajuće odvodnjavanje temeljne 

jame. Posebnu pažnju obratiti na kvalitet ugradnje na potezima mogućeg koncentracionog dotoka 

podzemne vode (eventualni neregistrovani izvori i drugo). 

Završena površina filtersko-tamponskog sloja treba da bude izrađena do tačnosti ± 3 cm. 

Umjesto filterskog sloja moguća je ugradnja geotekstila (filterplastica) koji ima ulogu filtera. Kod 

postavljanja filterplastike na mjestima spojeva treba izvesti preklope za minimum 10 cm. 

2.4. MJERE H.T.Z. 

Prilikom izvođenja radova Izvođač je dužan, kako je to za svako gradilište propisano i internim 

pravilnicima regulisano, zavisno od primjenjenih mašina i načina izvođenja radova, da se pridržava svih 

mjera H.T.Z. 

2.5. PRIJEM IZVEDENIH RADOVA 

- Preuzimanje iskopanog usjeka regulisanog korita može se vršiti parcijalno, po pojedinim dionicama, i 
to uvijek neposredno pred narednu fazu radova, ukoliko se sa Investitorom drugačije ne dogovori. 
Prijem se obavlja prema projektovanim profilima iskopa za određenu dionicu, ukoliko su rezultati 
kontrole podtla pozitivni. 

- Prijem nasipa može se vršiti po pojedinim ugrađenim slojevima, ili kada su pojedine dionice nasipa 
manje visine kompletno završene. Predhodno treba utvrditi da li zahtijevane kvalitetne osobine nasipa 
(zbijenost) zadovoljavajuće. Definitivni prijem vrši se neposredno pred narednu fazu radova. 

- Prijem filtersko-tamponskog sloja može se vršiti parcijalno, po dionicama, ukoliko zadovoljavaju 
kvalitetne uslove. 

- Kod prijema pojedinih objekata, pored uslova kvaliteta, treba prekontrolisati da li su izvedeni tačno 
po projektovanim dimenzijama i visinskim kotama. 

- Prijem humiziranih i zatravljenih površina treba izvršiti nakon konačnog ozelenjavanja. 

- Prijem obloge vrši se prema projektovanom rješenju. Posebnu pažnju treba posvetiti kontroli kvaliteta 
ugrađenog materijala (kamena), te kvalitetu polaganja kamena - obloga od lomljenog kamena.  

- Sva djelimična i konačna preuzimanja pojedinih radova  i objekata na regulisanom koritu treba unositi 
u građevinski dnevnik. Prilikom preuzimanja treba navesti i kritičke ocjene kvaliteta izvedenih radova. 

- Ako se neki od radova preuzmu i pored izvjesnih nedostataka, zapisnički treba konstatovati te 
nedostatke i odrediti rok za njihovo otklanjanje. 

- Definitivni prijem prosječenog korita može se izvršiti (bez obzira na predhodno parcijalne postupke 
prijema) tek nakon ponovnog detaljnog pregleda i prijema svih dijelova i elemenata i konstatacije o 
postizanju predviđenih kvaliteta i rješenja. 

- Definitivni prijem podrazumijeva da je gradilište detaljno očišćeno, uključujući sve dijelove profila 
korita i objekata. 

